John James cyf. Bethan Clement

FFRWYTH YR YSBRYD YDY LLAWENYDD

Darlleniad o’r Ysgrythur:Galatiaid 5:22 a Ioan 15:9 - 17

Cyflwyniad

Ewyllys a darpariaeth Duw ydy i’w blant i gyd fod yn llawn llawenydd, Ioan 15:11.  Dywedodd hyn y noson cyn iddo gael ei groeshoelio, gan wybod beth oedd yn mynd i ddigwydd.  Mae’n syndod ei fod wedi siarad am ‘fy llawenydd’ yn wyneb hyn i gyd.  Nawr, mae’n nodi’n benodol mai ei lawenydd e fydd ein llawenydd ni.

1. Mae Cristnogion i fod yn llawen.

Pa mor aml ydyn ni’n rhoi’r argraff ein bod yn drist, yn ddiflas, yn ddigalon ac yn brudd?  Eto cymharer â Philipiaid 4:4 a 1 Thesaloniaid 5:16.  Dylen ni brofi llawenydd:

· Pan fyddwn ni’n cael ein tröedigaeth, Luc 19:6 ac Actau 2:39

· Pan fyddwn ni’n darllen y Beibl, Jeremeia 15:16

· Pan fyddwn ni’n gweddïo, Ioan 16:24

· Pan fyddwn ni’n wynebu treialon o bob math, Iago 1:2

2. Mae Cristnogion i brofi llawenydd yr Arglwydd.

Mae Ioan 15:11 yn rhoi diffiniad triphlyg o’r llawenydd hwn. 

i  Llawenydd Crist ydy e, adnod 11, ‘er mwyn i chi fod yn llawen fel dw i’n llawen’.  Bywyd yr Arglwydd Iesu Grist mewn person ydy’r bywyd Cristnogol go iawn.  Mae hyn yn golygu mai dim ond ynddo fe mae’r llawenydd sy’n para i’w gael.  Mae mathau eraill o lawenydd i’w cael mewn mannau eraill ond mae ei lawenydd e’n unigryw.

ii  Mae’r llawenydd yn gyflawn, Ioan 15:11 (BCN).  Mae gwahaniaeth mawr rhwng llawenydd a ‘llawenydd cyflawn’.  Efallai fod rhannau o’n bywyd yn llawen a rhannau eraill sy’n llawn o bopeth ond llawenydd.  Mae Iesu’n ailadrodd y gwirionedd yn Ioan 17:13 drwy ddefnyddio’r ymadrodd, ‘yn wirioneddol hapus’.

iii  Mae’r llawenydd yn para,  Ioan 15:11. Fel pob un o ffrwythau eraill yr Ysbryd, mae hwn i bara ynon ni.  Mae llawenydd Cristnogol yn para, nid rhywbeth sy’n mynd a dod ydy e.  Mae Ioan 16:22 yn gwneud hyn yn glir.  Bydden nhw’n llawenhau yng nghanol galar.  Am ddarlun o hyn ym mywyd yr apostolion ystyriwch stori Paul a Silas fel y mae yn Actau 16:25.

Peth hynod, unigryw ac ardderchog ydy’r ffaith bod y llawenydd y mae Crist yn ei roi i’r crediniwr ddim yn cael ei effeithio gan amgylchiadau anodd mewn bywyd, ond yn hytrach y mae’n cael ei gryfhau gan dreialon a phrofion bywyd.  Efallai y byddwch am gymharu Actau 5:41, Rhufeiniad 5:3, Iago 1:2 a 1 Pedr 4:12 – 14.

3. Mae Cristnogion i fod yn llawen drwy aros yng Nghrist.

Dyma’r ateb i’r cwestiwn ‘Sut?’

i  Mae’r llawenydd hwn gyda ni pan mae Crist ei hunan gyda ni.

Mewn geiriau eraill, os ydy e’n llawenydd dwfn sy’n para, llawenydd Crist ydy e.  Dim ond drwy gael Crist ei hun y gallwn ni gael llawenydd.  Darllenwch Actau 8:5 – 8 a 35 – 39.

ii  Rydyn ni’n cael y llawenydd hwn drwy ufuddhau yn llwyr i Grist,

Luc 10:21.  Sylwch ar y cyswllt rhwng llawenydd Crist a’i ufudd-dod.  Madam Guyon ddywedodd, ‘Dyna fendith sydd o dderbyn gofid!’ Pan rydyn ni’n derbyn dioddefaint o’i law e, gofid yn ogystal â phleserau, yna bydd ein llawenydd yn llawn yn wir.  Dim llawenydd y derbyn anfodlon fydd e ond llawenydd yr ufudd-dod brwd.

iii  Mae’r llawenydd hwn gyda ni achos bod yr Ysbryd Glân yn ein llenwi ac yn byw ynon ni.  

Achos mai ffrwyth yr Ysbryd ydy llawenydd, rhaid i ni sicrhau ein bod ni’n llawn ohono fe, gweler Luc 10:21 - cymharwch ag Actau 13:52.  Ffrwyth yr ysbryd ydy llawenydd.

Cwestiynau ar gyfer trafodaeth.

1. Trafodwch y gwahaniaeth rhwng y llawenydd mae Crist yn ei gynnig a hapusrwydd dynol.

2. Ar ôl darllen Ioan 15:1 – 17, beth ydy’r gwersi pwysica sy angen i ni ddysgu os ydyn ni’n mynd i gael llawenydd?  Gwnewch restr.

3. Sut ydych chi’n deall yr ymadrodd ‘Arhoswch ynof i, ac arhosaf fi ynoch chi’?  Pawb i rannu beth y mae’n ei olygu’n bersonol.

4. Sut gallwn ni wneud gwasanaethau yn ein heglwysi yn fwy llawen?  Oes rhywbeth ganddo i wneud â’r caneuon rydyn ni’n eu canu, neu ryw elfennau eraill yn ein haddoli?

